
——《翰苑一室》（6） 
 

吴慧 
 

 
 

七言律诗  共六十七首 
 
 
不分类七律十六首 
 
 
秋  柳  四首  

怀旧侣也，次王渔洋秋柳诗原韵  1944年 
望里长亭欲断魂，每听嘶马倚朱门。烟迷灞岸秋无主，月老扬州梦有痕。旅燕
北飞空古巷，归鸦南度剩荒村。垂楊自管人离别，六代兴亡未与论。 
一夜西风万瓦霜，柔条无力拂回塘。年年水惯漂金粉，处处砧催检玉箱。情谢
曲终司马白，神游画里辋川王。红桥回首成残梦，冷落斜阳第几坊。 
也曾点染到蓝衣，旧地关情事总非。梁苑楼台金色满；陶家门巷绿阴稀。芳辰
走马随堤繫，迟暮啼乌绕树飞。看取上林花似雪，乘时相赏莫相违。 
陌上风华绝可怜，无端摇落带寒烟。几重秋意销眉黛，一片春魂飐絮绵。郢路
客归非少日，玉关音断已多年。回思三月湔裙节，浪折青青向酒边。 
 

中秋待月  1943年作，忆旧侣也。 
观涛有梦到扬州，香满吴江桂子秋。廿四桥边箫韵歇，三千界外月痕收。银潢
路渺槎何借？玉宇宫寒斧孰修？安得清光破云出，照人无缺更无愁。 
 

垂虹桥题壁  1944年作 
词人去后箫声绝，华表东南屹尚存。百丈断虹晴倒影，千年古浪绿衝门。青簑
细雨滩前路，银脍秋风江上村。白髪未成天地坼，五湖归计不须论。 
 

东溪望月  1944年早春 
溪桥月色盪柴荆，云叶云花水上明。万里关山同一照，九天风露近三更。倚栏
凤吹谐前梦，绕树乌啼动远情。望里不知银界内，几家愁溢寐难成！ 
 

中秋待月   1944年 ，盼胜利也。 
叆叇江风锁桂丛，姮娥何事怨昭融？烛房凝泪愁难掩，镜匣流尘懒任封。虚寄
殷勤金篆里，杳无消息玉箫中。樽空酒尽仍邀月，似海相思总不空。 
 

郊  游  次陈师韵，1945年春 

绿水平桥野意新，当年歌吹动梁尘。楼头曾历沧桑刦，陌上自归杨柳春。独爱
冰香题片石，更怜草色展重茵。笑予久作三冬蛰，大地风苏得欠伸。 
 

戏赠张文渊  1945年春 
酒怀萧瑟替嵯峨，忍听渭城三叠歌。壮志不辞风浪远，浮生亦任别离多。沧江
日落千家泪，银海光摇一寸波。剩有河山好收拾，英雄儿女竟如何？ 
 

赠周建鲁《流浪史 》 1945年秋 
万里关河一笈游，長风自古慕宗侯。滩声鬰勃黄牛晚；兵气苍茫白帝秋。玉壘
云烟縈客梦，锦江花絮扑归舟。嗟余八载空株守，憔悴南冠泣楚囚。 
 

夜  汛  1945年秋 
澄江夜汎浊波扬，鳞介朝来欲底藏？可有赤心济辙鲋？却从赪尾拾河鲂。悬枯
羊续辞侯检；献剩渔夫感楚王。堪笑临渊唯竭取，网鱼未识养鱼方。 
 

赠孙七  1946年 
欲把江梅寄一枝，春期未分即归期。三秋别绪花曾见，五夜离愁酒不知。涉世
真同牛觳觫，临岐难学燕差池。杜陵旅况原寥寂，落月空梁更远思。 
 
 

赠泰州汪行恕  1946年 
千里萍逢一暢襟，无端砧杵动归心。江天可使分南北，潭水何堪较浅深？白眼
乾坤人独往，青枫关塞梦相寻。与君等是疏狂客，把臂还期共入林。 
 

贺人新婚  两首各一人，1946年 
银河清浅路相通，第一宜酬乌鹊功。当日羊车游卫玠，今朝凤案报梁鸿。素纨
规月欢方合，白纻疑云曲已终。为告大罗天上匹，香轮早待渡层空。 
环珮声摇入洞房，风光此夕占冬郎。迴鸾镜里初描黛，睡鸭炉中几换香。情溯
青梅嫌夜短，縁联白璧祝天長。玉台不乏生花笔，金屋春深咏海棠。 
 

以下为分类七律组诗五十一首 

